
ESHITISHDA NUQSONI 
MAVJUD BOLALARNI 
NUTQINI SHAKLLANTIRISH 
METODIKASI

Z. N. Mamarajabova
Nizomiy nomidagi O‘zMPU “Surdopedagogka va maxsus
pedagogikaning klinik asoslari” kafedrasi professori, p.f.d.

Annotatsiya: Mazkur maqolada eshitishda nuqsoni mavjud bolalarning so‘zlashuv nutqini shakllantirish mazmuni yori
tilgan. So‘zlashuv nutqini rivojlantirish bo‘yicha olib boriladigan ish turlari tahlil qilingan.

Kalit so‘zlar: eshitishda nuqsoni mavjud bolalar, so‘zlashuv nutqi, mashqlar, dialogik nutq, suhbatlar, didaktik o‘yinlar, 
jonli muloqot, innovatsion texnologiyalar.
Abstract: This article presents the content of spoken language formation in hearing-impaired children. It provides an 
analysis of the types of activities carried out to develop spoken language.

Key words: hearing-impaired children, spoken language, exercises, dialogic speech, conversations, didactic games, live 
communication, innovative technologies.
Аннотация: В данной статье раскрыто содержание формирования разговорной речи у слабослышащих детей. 
Проведен анализ видов работы, направленных на развитие разговорной речи.

Ключевые слова: слабослышащие дети, разговорная речь, упражнения, диалогическая речь, беседы, дидакти-
ческие игры, живое общение, инновационные технологии.

KIRISH
Ona tili boshlang‘ich kursi o‘quvchilarning nutqini har tomonlama rivojlantirishni ko‘zda tutadi. Kar bolalar 

maktabida nutq tadqiqot predmeti hisoblanadi. Eshituvchilar bilan muloqotda bo‘lish qobiliyatini shakllantirish – 
kar o‘quvchilarda so‘zlashuv nutqini rivojlantirishning asosiy maqsadidir. Kar bolalar maktabining boshlang‘ich 
sinflarida og‘zaki nutqni rivojlantirish uch yo‘nalishda olib boriladi: so‘z (leksik daraja), so‘z birikmasi va gap 
(sintaktik daraja), hamda bog‘langan nutq (matn darajasi) [3;54].

Kar bolalar maktabida so‘zlashuv nutqini rivojlantirish maqsadi talaffuz ustida ishlashni ham o‘z ichiga 
oladi. Yuqorida ko‘rsatilgan uch yo‘nalish o‘zaro bevosita bog‘liq bo‘lib, ular parallel tarzda rivojlantiriladi. Zero, 
so‘zning ma’nosini o‘zlashtirish gap uchun qurilish materiali bo‘lsa, bu birliklarning o‘zaro bog‘lanishidan hikoya 
tuzish, bayon va insholar yozishda foydalaniladi. O‘z navbatida hikoya va insholar yozish bo‘yicha olib borilgan 
ishlar o‘quvchilarning lug‘at boyligini oshirishga, gap tuzish ko‘nikmalarini takomillashtirishga hamda turli 
sintaktik konstruksiyalarni qo‘llash malakasini rivojlantirishga xizmat qiladi.

TADQIQOT METODOLOGIYASI
Kar o‘quvchilarning nutqini rivojlantirishda turli ko‘rinishdagi mashqlardan foydalaniladi. Ular orasida eng 

muhimi – nutq mashqlarining murakkab tizimidagi yuqori bosqich bo‘lgan bog‘langan nutq mashqlaridir. Bunda 
lug‘at, gap darajasidagi materiallar aniq mantiq asosida to‘planib, matn va kompozitsiya tuzish bo‘yicha bilimlar 
bilan birlashadi. O‘quvchilarda so‘zlashuv nutqini rivojlantirish tizimi amaliyotda quyidagi to‘rt shartning bajari
lishiga bog‘liq bo‘ladi [1;43]:

•	 mashqlarning ketma-ketligi;

•	 mashqlarning samaradorligi;

•	 mashqlarning turli-tumanligi va har birining aniq maqsadga yo‘naltirilganligi;

•	 barcha mashqlarning umumiy (asosiy) maqsadga xizmat qilishi.

Zamonaviy karlar maktabida ham, xuddi ommaviy maktablarda bo‘lgani kabi, nutqni rivojlantirish til o‘rga
nishning asosiy vazifasi sifatida qaraladi. Shu sababli nutq ustidagi mashg‘ulotlar nafaqat ona tili fanida, balki 
barcha o‘quv predmetlari darslariga ham kiritiladi [1;23].

So‘zlashuv nutqini rivojlantirish bo‘yicha ish turlari dasturning tegishli bo‘limidagi quyidagi talablar asosida 
belgilanadi:

•	 murojaatni tushunish, buyruqni bajarish, ehtiyoj, istak va iltimosni bayon etish;

•	 o‘qituvchi va tarbiyachi topshirig‘iga ko‘ra, shuningdek, shaxsiy ehtiyojga asosan do‘stlarga va boshqa 
shaxslarga murojaat etish;

•	 bajarilgan yoki bajarilishi zarur bo‘lgan ish haqida ma’lumot berish hamda bajarilganlik to‘g‘risida hisobot 
tuzish.

Uchinchi guruh talablariga muvofiq (savol berish va javob qaytarish) kar bolalar maktabida yopiq rasm yoki 
yopiq rasm to‘plami bilan ishlash keng tarqalgan.

Ikkinchi guruh talablariga ko‘ra (dialogda ishtirok etish), dialogni kengaytirish maqsadida turli o‘yinlar, 
mashqlar, suhbat turlari va boshqa metodlar qo‘llaniladi. Bu ish turlari kar o‘quvchilarning oldindan o‘ylangan 
mavzu bo‘yicha yoki vaziyatga mos ravishda dialog yuritish ko‘nikmalarini rivojlantirishga qaratilgan bo‘ladi [4;65]. 
Ular nafaqat dars jarayonida, balki darsdan tashqari mashg‘ulotlarda ham qo‘llanilishi mumkin.

Yopiq rasm ustida ishlash – karlar maktabida keng tarqalgan ish turlaridan biridir. Ushbu ishning maqsadi – 
bolalarni ko‘rmagan rasmlar haqida savol berishga o‘rgatish va savollar yordamida rasm mazmunini aniqlashdir. 
Bu jarayonda bolalarning barcha savollari aniq, motivli va mantiqan asoslangan bo‘ladi, chunki ular rasmda 
nima tasvirlangani bilan chin dildan qiziqadilar.

TAHLIL VA NATIJALAR
Tahlillar shuni ko‘rsatadiki, ma’lum vaqt davomida kar bolalar maktabida bolalarni ochiq rasm bo‘yicha 

savollar berishga o‘rgatilgan. Ammo rasmni ko‘ra turib o‘quvchilarning savol-javob jarayoniga kirishishi yopiq 
rasm asosidagi savol-javobga nisbatan kamroq qiziqish uyg‘otgan. Asosiysi, bu savollar bolalar uchun muhim 
ma’noga ega bo‘lmagan, motivatsiya yetarli darajada shakllanmagan. Bolalar savolning muhim kommunikativ 
asosini, ya’ni nutqiy muloqotning asosiy komponentlaridan biri ekanligini anglashda qiynalishgan. O‘quvchi-
larga yopiq rasm berilganda, suhbat rasm mazmunini aniqlash asosida tashkil etiladi. Bunday ish nafaqat bosh-
lang‘ich sinflarda, balki o‘rta sinflarda ham davom ettiriladi. Yopiq rasm asosidagi suhbatni murakkablashtirish 
uch yo‘nalish bo‘yicha olib boriladi:

•	 rasm mazmuniga ko‘ra;

•	 rasm asosidagi savollarning mazmuni va shakliga ko‘ra;

•	 o‘quvchilarning mustaqillik darajasiga ko‘ra. 

Birinchi sinfda rasmlar mazmuni sodda bo‘ladi, unda albatta harakatlanayotgan bitta qahramon tasvir-
langan bo‘lishi kerak (bola o‘qiyapti, qiz yuguryapti). II–III sinflarda esa bir nechta ob’ekt qatnashgan rasmni 
tanlash va ular asosida savol-javob tashkil etish mumkin (masalan, qiz qo‘g‘irchoqni kiyintiryapti, o‘quvchi kitob 
o‘qiyapti). III sinfda bolalarga bitta rasm o‘rniga rasmlar to‘plami (seriyali) beriladi. Masalan, o‘qilgan ertaklar 
yuzasidan o‘quvchilar savol berishadi va o‘qituvchining javoblariga ko‘ra, qaysi ertakning qaysi qahramoni 
haqida so‘ralayotganini aniqlashadi. Birinchi sinfda rasmlar mazmuni va ularga tuzilgan savollar sodda bo‘ladi: 
“Rasmda kim tasvirlangan?”, “U nima qilyapti?”, “Predmet kattami yoki kichikmi?”. O‘quv yilining oxiriga kelib, 
qahramonning tashqi ko‘rinishi va kiyimiga oid savollar beriladi: “Sochi qanday?”, “Ko‘ylagi qanday?”, “Qizchani 
oyog‘ida qanday tufli bor?”. Bolaning hayotidagi yaqin mavzular haqidagi suhbatlar – bu qiziqarli voqealar, 
bajarilgan ishlar, dam olish kunlari, bayramlar va ta’til haqidagi suhbatlardir [5;98]. 

Bunday suhbatlarning quyidagi turlari mavjud: birinchidan, bolalar ta’tildan kelgach, o‘qituvchi dars bosh-
lanishidan avval ularning ta’tilni qaerda o‘tkazganini aniqlaydi. Masalan, kimdir Farg‘onada dam olgan. Darsda 
o‘qituvchi shu o‘quvchiga savol berishni taklif etadi va u qanday, qaerda ta’til o‘tkazganini so‘raydi. Pedagog 
bolalarni oldindan ogohlantirib, ushbu suhbat asosida rasm chizish topshirig‘ini beradi. Ikkinchidan, o‘qituvchi 
ekskursiya haqida suhbatni tashkil etar ekan, ekskursiyaga borolmagan o‘quvchilarni borgan o‘quvchilarga 
savollar berishga undaydi. Shunga o‘xshash suhbat maktabda o‘tkazilgan bayram, ko‘rilgan film yoki diafilm 
haqida ham bo‘lishi mumkin. Suhbatning bu shaklida o‘quvchilar bilmagan va bilishni istaydigan narsalar haqida 
savol berishadi. Ularning savollari aniq xarakterga ega bo‘lib, motivatsion jihatdan asoslangan bo‘ladi. Didaktik 
o‘yinlar kar bolalarning dialogik nutqini rivojlantirishda samarali vosita hisoblanadi. Eng samarali o‘yinlardan biri 
topishmoqli o‘yinlar bo‘lib, ular bolalarda qiziqish uyg‘otadi va faollikni oshiradi. “Nima o‘ralganini (berkitilganini) 

top” o‘yini dastlab o‘qituvchi tomonidan, keyinchalik esa “kichik muallim” tomonidan ham olib borilishi mumkin. 
O‘qituvchi o‘ralgan narsani ko‘rsatib, “Bu nima?”, “O‘ramning ichida nima borligini toping”, deb so‘raydi. So‘ng 
bolalar bir-birlariga savollar berishadi: “Kattami yoki kichik?”, “Rangi qanday?”, “Shakli qanday?”, “Kimniki?”, 
“Shirinmi, achchiqmi, nordonmi?”, “Eyish mumkinmi?”, “Nima uchun ishlatiladi?”. Javoblarga asoslanib, bolalar 
berkitilgan jismni topishadi. O‘qituvchi bolalarga savol tuzishda yordam beradi, zarur bo‘lsa ularni doskaga 
yozadi, “kichik muallim”ga esa javoblarni to‘g‘ri shakllantirish uchun kerakli so‘zlarni beradi. 

Mashqlar ham kar bolalarning dialogik nutqini rivojlantirishda muhim ahamiyatga ega. Berilgan vaziyatga 
ko‘ra dialog tuzish mashqlarning eng qiziqarli turi hisoblanadi. Bu mashqlarni bolalarning ijodiy tasavvurlari va 
shaxsiy taassurotlari asosida insho yoki bayon yozishdan oldin o‘tkazish mumkin. Bu esa, o‘z navbatida, mavzu 
yuzasidan lug‘atni faollashtirish hamda dialogik nutqning og‘zaki va yozma shakllarini to‘g‘ri tuzishga imkon 
yaratadi. So‘zlashuv nutqini rivojlantirishga qaratilgan mashqlarni barcha darslarda hamda darsdan tashqari 
vaqtlarda o‘tkazish zarur [2;123]. Bunda tabiiy va maxsus vaziyatlardan foydalaniladi. Shu jarayonda qo‘shimcha 
usul – “O‘qituvchining to‘liqsiz vazifalari” deb nomlanuvchi metoddan ham foydalanish mumkin. Bu usulda 
gapning biror bo‘lagi tushurib qoldiriladi, bu esa tabiiy ravishda bolalarda savol tug‘diradi. O‘qituvchi bu savol-
larni tuzishda ularga yordam beradi.

XULOSA
Yuqorida keltirilgan so‘zlashuv nutqini shakllantirish usullariga ko‘ra, kar bolalar maktabida so‘zlashuv 

nutqini rivojlantirish bo‘yicha olib boriladigan ishlar tizimi va usullari turlicha bo‘ladi. Ularning barchasi bolalarda 
nafaqat o‘qituvchi bilan, balki o‘zaro muloqotni shakllantirishga qaratilgan. O‘qituvchi kar bolalarga dialogning 
tayyor sxemasini berish mumkin emasligini doimo yodda tutishi lozim, aksincha, dialog jarayonida yo‘l qo‘yilgan 
eng kichik o‘zgarish ham katta qiyinchiliklarni keltirib chiqarishi mumkin. Shu sababli bolalarni dialogni ochib 
berish mashqiga o‘rgatish zarur. Buning uchun ularni jonli muloqot davomida eng muhim narsani ajratib olishga, 
shundan so‘ng ikkinchi darajali narsalarni farqlashga o‘rgatish lozim. Hozir nimani so‘rash muhimligini va undan 
keyin nimani so‘rash kerakligini bolaga izchil o‘rgatib borish so‘zlashuv nutqini shakllantirishda ijobiy samara 
beradi.

